
ସୁଯୋଗ ଛାଡ଼ିଲେ ପରେ ମିଳଇ ସନ୍ତାପ ।

ଯା'ର ବେଶୀ ପରାକ୍ରମ ରାଜ୍ୟହିଁ ତାହାର,

ସିଂହ କରିଦିଏ ବନୁ ବ୍ୟାଘ୍ରକୁ ବାହାର ।

ରାଜଲକ୍ଷ୍ମୀ ନ ବାରଇ ପାପୀ ପୁଣ୍ୟବାନ,

ପ୍ରଚଣ୍ଡ ଯା' ଖଡ଼୍ଗ ତାର ଅଙ୍କେ କରେ ସ୍ଥାନ ।



 



ପଦ୍ମିନୀ

(ତୃତୀୟ ସର୍ଗ)






ପଦ୍ମିନୀ ବୋଇଲେ ତୀର୍ଥ ପୁରୁଷଙ୍କ ପାଇଁ,

ପତି ସେବି ନାରୀ ଥାଏଁ ଚତୁର୍ବର୍ଗ ପାଇ ।

ପଣ୍ଡାମାନେ ତୀର୍ଥଭୂମି କରି ଅଧିକାର,

ଲୋଭବଶେ କରିଥାନ୍ତି ନାନା ଅବିଚାର ।

ଶୁଣିଅଛିଁ ଗୟାକ୍ଷେତ୍ରେ କରି ଲୋଭିପଣ,

ସୀତାଙ୍କ ପଣତ କାଟିନେଲେ ପଣ୍ଡାଗଣ ।

ବିଶେଷତଃ ଆଜିକାଲି ଯବନ ବିପ୍ଳବେ,

ଉପଦ୍ରବ ହେଉଅଛି ସତୀତ୍ୱ ବିଭବେ ।

ଯେଉଁ ନାରୀ ସ୍ୱଭାବତଃ ଥାଏ ପତିବ୍ରତା,

ଜୀବନେ ତାହାର ପୂରିଥାଏ ପବିତ୍ରତା ।

ତାହା ଯୋଗୁଁ ତାହା ପିତା ଭ୍ରାତାଙ୍କର ଯଶଃ

ଉଠଇ ସ୍ୱର୍ଗକୁ ଶୁଭ୍ର କରି ବିହାୟସ ।

ପତିବ୍ରତା ହୃଦ ହୋଇ ସ୍ୱର୍ଗରୁ ଉନ୍ନତ,

ଦେବାଧିଦେବଙ୍କଠାରେ ହୁଏ ଉପଗତ ।

ପତିରେ ଭକତି ତାର ମୁକତି ସୋପାନ,

ପତି ତାର ଅଦ୍ୱିତୀୟ ଈଶ୍ୱର ସମାନ ।

ସତୀର ଚରିତ ପଡ଼ି ଶ୍ରବଣେ ଶ୍ରବଣେ,

କରଇ ପୀୟୂଷ ବୃଷ୍ଟି ଜୀବନେ ଜୀବନେ ।

ପତିବ୍ରତା ନ ଲୋଡ଼ଇ ନିଜର ଭକତ,

ନିଜେ ଥାଏ ସଦା ପତି ଭଜନେ ନିରତ ।

ଗ୍ରହତାରା ଯେ ହେଉନ୍ତୁ ବିନା ସୁଚରିତ୍ର,





୧୦୦ * ଆମ ଗଙ୍ଗାଧର

